
O 5º Foro da Comunicación de Galicia consolídase como o punto de encontro dos profesionais do sector
>> Celebrarase en Expourense o venres 10 de novembro e rematará coa celebración da Gala de entrega dos II Premios Paraugas do Marketing e a Comunicación de Galicia, “os premios do sector para o sector”
>> Participan como relatores directivos de marketing e comunicación de empresas como Google, Samsung, Blackberry, Hijos de Rivera, La Tienda de Valentina ou Carrick Bracelets 
>> A ponencia inaugural correrá a cargo do presidente da asociación mundial de directivos de comunicación, José Manuel Velasco, e contará coa intervención de grandes profesionais do deseño (Pepe Barro), da publicidade (José Luis Zamorano) e do marketing (Juan Vázquez)
Ourense, 26/10/2017.- O Foro da Comunicación de Galicia chega a súa quinta edición consolidado como un punto de encontro de referencia para os profesionais galegos vencellados á comunicación, marketing, deseño, publicidade e edición, xa que lles ofrece a oportunidade de compartir experiencias con grandes expertos do sector e con directivos de importantes empresas que marcan tendencia á hora de comunicar. Esta cita celebrarase o venres 10 de novembro en Expourense e ofrecerá un completo programa no que participan unha vintena de relatores. 
Comunicación e innovación, as novas tendencias en redes sociais ou cómo as empresas afrontan importantes cambios no modelo de negocio dende a perspectiva do marketing e a comunicación. Tamén haberá unha mesa sobre e-business na que participarán destacadas empresas que xa naceron na era dixital. 
Para organizar o programa deste 5º Foro, Expourense conta coa colaboración activa do Clúster da Comunicación Gráfica de Galicia e co patrocinio da Deputación Provincial de Ourense e da Secretaría Xeral de Medios da Xunta de Galicia. Entre todos eles facilitan que esta innovadora acción formativa sexa de acceso gratuíto para profesionais do sector, xa que o obxectivo é fomentar a competitividade das empresas galegas. A asistencia a esta xornada precisa de inscrición previa a través da web www.expourense.org, enviando un mail a comunicacion@expourense.org ou chamando ó 988 36 60 30. 
Tanto o 5º Foro da Comunicación de Galicia como os II Premios Paraugas da Comunicación e o Marketing foron presentados esta mañá na Confederación Empresarial de Ourense nun acto no que participaron o presidente do Clúster da Comunicación Gráfica, José Luis Reza; o deputado de Cultura da Deputación de Ourense, Manuel Doval; o director de AVANTE Medios, Alfonso Boullosa e a directora adxunta de Expourense, Emma González. Todos eles destacaron que o obxectivo destes dous evento é “O obxectivo é poñer en valor a calidade  e innovación do traballo das empresas galegas nestes sectores, incluíndo tamén experiencias punteiras de empresas de fóra da nosa comunidade.”.

PROGRAMA DE CONFERENCIAS
A conferencia inaugural correrá a cargo de José Manuel Velasco, presidente da Global Alliance for Public Relations and Communication Management, a federación que integra ás asociacións de comunicadores de todo o mundo. Velasco falará sobre os desafíos que ten que afrontar o comunicador, tanto dende a área de comunicación como de marketing dunha empresa. A presidenta de DIRCOM Galicia, Amalia Baltar, será a encargada de presentalo.
A continuación celebrarase unha mesa redonda que analizará a relación entre a comunicación e a innovación co obxectivo de “informar máis e mellor”. Nela participarán a directora xeral da Axencia Galega de Innovación-GAIN da Xunta de Galicia, Patricia Argerey; a xornalista e responsable de comunicación do CSIC Galicia, Ana Bellón e o xornalista de La Voz de Galicia, Raúl Romar. Esta mesa estará moderada polo asesor da Secretaría Xeral de Medios, Chechu Pérez.
Este 5º Foro inclúe tamén unha mesa redonda sobre e-business na que tres empresas que xa naceron na era dixital explicarán as claves do seu éxito. A primeira destas empresas é “La  Tienda de Valentina”, unha tenda de moda feminina online con sede en Elche que, con dous anos de vida, supera os 7 millóns de euros en facturación e tense convertido caso de estudo nas escolas de negocios.  Tamén participan nesta mesa Carrick Bracelets, empresa galega especializada na venda on line de pulseiras con motivos náuticos. Pecha esta mesa o responsable de Desenvolvemento do Negocio en España e Portugal de Google, Adolfo Fernández, que falará sobre as oportunidades e as sinerxias da comunicación on-line. Esta mesa estará moderada polo socio director de ICONWEB e membro do comité asesor do Foro, Alberto Garnil.
A sesión de mañá rematará cun obradoiro teórico-práctico sobre as novas tendencias en redes sociais que estará impartido por Óscar Sánchez influencer e Community Manager de distintas entidades (entre elas a Deputación de Ourense, líder en España en posicionamento en redes) e por Laura Vázquez, Directora de Servicios ó Cliente en Roi Scroll e especializada en comunicación online orientada á xeración de influencia social e engagement. Este obradoiro estará conducido por César González, vicepresidente da Asociación de Xoves Empresarios AJE Ourense e CEO de Contac Comunicación.
A tarde comezará coa mesa redonda sobre modelos de cambio en Marketing e Comunicación na que participarán empresas que contarán a súa experiencia sobre cómo afrontar un cambio de modelo de negocio. Contará coa participación da directora de marketing en Europa de Blackberry, Cecilia Díaz; do director de comunicación de Samsung, Francisco Hortigüela, e do Chief Marketing Officer de Hijos de Rivera, Pepe Cabanas. A moderación correrá a cargo de Fuencisla Cid, directora e consultora de comunicación en EOSA.
O resto do programa estará reservado para a intervención de tres grandes profesionais que son referencias para o sector e que pola noite serán homenaxeados na gala de entrega dos II Premios Paraugas da Comunicación e do Marketing de Galicia. O deseñador gráfico Pepe Barro será o primeiro en intervir nunha ponencia que estará presentada polo presidente da Asociación Galega de Deseñadores (DAG), Óscar Otero. Pepe Barro (Pontedeume, 1955) conta con 40 anos de actividade profesional e o conxunto do seu traballo pode entenderse “como unha lectura da 

Galicia que quere renovar os seus sinais de identidade, incorporando a linguaxe do deseño internacional”, tal e como indican dende a DAG.
O seguinte en intervir será o publicista e fundador das axencias Tándem e Contrapunto, José Luis Zamorano, referencia imprescindible no sector da publicidade en España. Participará arroupado por Julián Abad, director creativo de Lamarck Publicidad e Jaime Conde, presidente de Creatividade Galega. Recibiu importantes premios en Cannes e San Sebastián e foi o impulsor da cultura gráfica de marcas como La Casera ou Loewe.
[bookmark: _GoBack]O peche a este 5º Foro da Comunicación correrá a cargo de Juan Vázquez, director xeral de Adegas Martín Códax e recoñecido como a “Personalidade do mundo do viño” en España en 2017. Estará acompañado polo secretario xeral da Asociación Galega de Marketing (MARKEA), Jorge Pallarés.
Este programa de conferencias completarase cun Área Expositiva na que distintas asociacións profesionais e empresas presentarán os sus produtos e servizos.
II PREMIOS PARAUGAS DO MARKETING E DA COMUNICACIÓN DE GALICIA
Rematado o programa de conferencias do 5º Foro da Comunicación, darase paso á gala de entrega dos II Premios Paraugas da Comunicación e do Marketing de Galicia e que está organizado polo Cluster da Comunicación Gráfica de Galicia contando co patrocinio de Noroeste AVANTE Marketing & Medios. Estes premios son “do sector para o sector” e teñen o obxectivo de aumentar a competitividade e a capacidade innovadora en empresas e institucións poñendo en valor a calidade e o excelente traballo realizado na nosa comunidade nos eidos da publicidade, deseño, edición, impresión, marketing e comunicación.
Estes premios recolleron nesta edición preto de 300 candidaturas. Os premiados en cada unha das 15 categorías (incluídas nas categorías de Creatividade; Deseño; Artes gráficas e editorial; marketing e comunicación) saberanse o día da gala, polo que se agarda que convoque aos profesionais destes sectores de toda Galicia. 
Esta gala servirá ademais para render homenaxe a importantes profesionais do sector como os xa comentados Pepe Barro, José Luis Zamorano e Juan Vázquez. A estes premios hai que engadir outra homenaxe á empresa Gráficas Anduriña que ven de cumprir 35 anos de traxectoria. 
Pola súa parte, Executivas de Galicia, asociación integrada no Cluster da Comunicación Gráfica, premiará nesta gala á investigadora galega, Marisol Soengas, pola súa traxectoria profesional e por ter contribuído a visibilizar o papel da muller na ciencia. Soengas é a directora do Grupo de Melanoma do Centro Nacional de Investigacións Oncolóxicas (CNIO). Recoñécese a súa traxectoria profesional e por ter contribuído a visibilizar o papel da muller na ciencia.

